
1. Cyflwyniad 

1. Ar 30 Mawrth 2022, gosododd Llywodraeth Cymru Femorandwm Cydsyniad 
Deddfwriaethol (“y Memorandwm”) o dan Reol Sefydlog 29.2. 

2. Cyfeiriodd y Pwyllgor Busnes y Memorandwm at y Pwyllgor hwn ac at y 
Pwyllgor Deddfwriaeth, Cyfiawnder a’r Cyfansoddiad i’w ystyried, a’r dyddiad cau 
ar gyfer cyflwyno adroddiad oedd 21 Gorffennaf 2022. Cyhoeddodd y Pwyllgor 
adroddiad ar y Memorandwm hwnnw ar 24 Mehefin 2022. 

3. Ar 28 Medi 2022, gosododd Llywodraeth Cymru Femorandwm Cydsyniad 
Deddfwriaethol Atodol. Cyfeiriodd y Pwyllgor Busnes y Memorandwm Atodol at y 
Pwyllgor hwn ac at y Pwyllgor Deddfwriaeth, Cyfiawnder a’r Cyfansoddiad. 
Cyhoeddodd y Pwyllgor adroddiad ar y Memorandwm Atodol hwnnw ar 15 
Rhagfyr 2022. 

4. Ar 8 Tachwedd 2022, gosododd Llywodraeth Cymru Femorandwm 
Cydsyniad Deddfwriaethol Atodol (“Memorandwm Rhif 3”). Cyfeiriodd y Pwyllgor 
Busnes Femorandwm Rhif 3 at y Pwyllgor hwn ac at y Pwyllgor Deddfwriaeth, 
Cyfiawnder a’r Cyfansoddiad, a’r dyddiad cau ar gyfer cyflwyno adroddiad oedd 16 
Chwefror 2023. 

5. Ar 21 Rhagfyr 2022, gosododd Llywodraeth Cymru Femorandwm Cydsyniad 
Deddfwriaethol Atodol (“Memorandwm Rhif 4”). Cyfeiriodd y Pwyllgor Busnes 
Femorandwm Rhif 4 at y Pwyllgor hwn ac at y Pwyllgor Deddfwriaeth, Cyfiawnder 
a’r Cyfansoddiad, a’r dyddiad cau ar gyfer cyflwyno adroddiad oedd 2 Mawrth 
2023. Cyhoeddodd y Pwyllgor adroddiad ar Femoranda Rhif 3 a Rhif 4 ar 13 
Chwefror 2023.  

6. Ar 18 Mai 2023, cyflwynwyd gwelliant i’r Bil yn y Cyfnod Pwyllgor yn Nhŷ’r 
Arglwyddi a gyflwynodd drosedd newydd, sef annog neu gynorthwyo person arall 
i niweidio ei hunan yn ddifrifol drwy ddulliau penodol o gyfathrebu. Ar ôl 
cyflwyno’r gwelliant hwn, ar 1 Mehefin 2023 gosododd Llywodraeth Cymru 
Femorandwm Rhif 5.  

7. Ar 6 Mehefin 2023, cyfeiriodd y Pwyllgor Busnes y Memorandwm at y 
Pwyllgor hwn ac at y Pwyllgor Deddfwriaeth, Cyfiawnder a’r Cyfansoddiad, a’r 
dyddiad cau ar gyfer cyflwyno adroddiad yw 26 Mehefin 2023. 

2. Ein dull ni 

8. Trafododd y Pwyllgor Femorandwm Rhif 5 yn ei gyfarfod ar 14 Mehefin 2023. 
O ystyried natur y darpariaethau y ceisir cydsyniad ar eu cyfer, ni cheisiodd y 
Pwyllgor dystiolaeth mewn perthynas â’r Memorandwm hwn. 

3. Bil Diogelwch Ar-lein y DU a’r Memorandwm 
Cydsyniad Deddfwriaethol  

9. Cyflwynwyd y Bil Diogelwch Ar-lein (“y Bil”) yn Nhŷ’r Cyffredin ar 17 Mawrth 
2022, ac fe’i noddir gan yr Adran dros Dechnoleg Ddigidol, Diwylliant, y Cyfryngau 
a Chwaraeon. 

10. Mae enw hir y Bil, fel y’i cyflwynwyd, yn datgan mai dyma ddiben y Bil: 

“Make provision for and in connection with the regulation by 
OFCOM of certain internet services; for and in connection with 
communications offences; and for connected purposes.” 

11. Cwblhaodd y Bil ei daith drwy Dŷ’r Cyffredin ar 17 Ionawr 2023, a symudodd i 
Dŷ’r Arglwyddi am ei ddarlleniad cyntaf ar 18 Ionawr 2023. Mae’r Bil yn y cyfnod 
Pwyllgor yn Nhŷ’r Arglwyddi ar hyn o bryd. 

12. Gosododd Llywodraeth Cymru Femorandwm Rhif 1 ar 30 Mawrth 2022, 
Memorandwm Rhif 2 ar 28 Medi 2022, Memorandwm Rhif 3 ar 8 Tachwedd 2022 
a Memorandwm Rhif 4 ar 21 Rhagfyr 2022.  Mae Memoranda Rhifau 1 i 4 wedi’u 
trafod gan y Pwyllgor. 

13. Ar 18 Mai 2023, cyflwynwyd gwelliant i’r Bil yn y Cyfnod Pwyllgor yn Nhŷ’r 
Arglwyddi a gyflwynodd drosedd newydd, sef annog neu gynorthwyo person arall 
i niweidio ei hunan yn ddifrifol drwy ddulliau penodol o gyfathrebu. Ar ôl 
cyflwyno’r gwelliant hwn, ar 1 Mehefin 2023 gosododd Llywodraeth Cymru 
Femorandwm Rhif 5.  

14. Mae crynodeb manwl o ddarpariaethau’r Bil wedi’i nodi’n fanwl mewn 
Memoranda blaenorol (sef Rhif 1 a Rhif 3).  

4. Y darpariaethau y ceisir cydsyniad ar eu cyfer 

15. Mae Rheol Sefydlog 29 yn darparu bod rhaid i Weinidogion Cymru osod 
memorandwm cydsyniad deddfwriaethol pan fo Bil gan Lywodraeth y DU yn 
gwneud darpariaeth o ran Cymru: 

a. at unrhyw ddiben sydd o fewn cymhwysedd deddfwriaethol y Senedd 
(ac eithrio darpariaethau cysylltiedig, canlyniadol, trosiannol, dros dro, 
atodol neu ddarpariaethau arbed sy’n ymwneud â materion nad ydynt o 
fewn cymhwysedd deddfwriaethol y Senedd); neu 

b. sy’n addasu cymhwysedd deddfwriaethol y Senedd. 

16. Mae’r gwelliant a ddisgrifir ym mharagraff 6 uchod wedi’i fewnosod yn y Bil 
ar ôl cymal 164, gan greu trosedd newydd, sef annog neu gynorthwyo person arall 
i niweidio ei hunan yn ddifrifol drwy ddulliau penodol o gyfathrebu a nodir yn y 
ddarpariaeth.  

17. Mae paragraffau 18 a 19 o Femorandwm Rhif 5 yn nodi: 

"Er bod gwasanaethau rhyngrwyd, gwasanaethau post, a 
thelegyfathrebu yn feysydd a gedwir yn ôl, mae gan y Senedd 
gymhwysedd mewn perthynas â mathau eraill o gyfathrebu y 
tu allan i’r cyd-destunau hynny, sydd o fewn cwmpas y drosedd 
(er enghraifft, cyfathrebiad yn berson, dangos cyfathrebiad i 
rywun a chyhoeddi deunyddiau mewn unrhyw ffordd arall 
heblaw am ffurfiau electronig). Felly mae angen cydsyniad ar 
gyfer y darpariaethau hyn. 

Mae Atodlen 14 wedi’i diwygio i wneud diwygiadau canlyniadol 
mewn perthynas â’r drosedd newydd. Mae angen cydsyniad 
hefyd yn gymaint ag y mae’r diwygiadau hynny’n ymwneud â’r 
drosedd drwy gyfathrebu o fewn cymhwysedd y Senedd." 

5. Rhesymau dros wneud darpariaethau ar gyfer 
Cymru yn y Bil 

18. Mae’r rhesymau a roddwyd gan y Gweinidog dros wneud darpariaethau ar 
gyfer Cymru yn y Bil wedi’u nodi ym mharagraffau 20 ac 21 o Femorandwm Rhif 5.  

“Mae’r darpariaethau yn y Bil, sy’n rhoi dyletswyddau ar 
ddarparwyr gwasanaethau rhyngrwyd mewn perthynas â 
diogelwch ar-lein ac yn trosglwyddo pwerau ac yn rhoi 
dyletswyddau ar OFGEM [sic], yn ymwneud â maes a gedwir yn 
ôl, sef "gwasanaethau rhyngrwyd". 

Mae diogelwch a llesiant pobl yn ddyletswydd a rennir ac yn 
faes y mae Llywodraeth y DU a Llywodraeth Cymru yn gyfrifol 
amdano. Rydym yn cydnabod mai Bil ar gyfer y DU gyfan yw’r 
cyfrwng deddfwriaethol mwyaf effeithiol a chymesur i sicrhau 
ffordd gyson o reoleiddio darparwyr rhyngrwyd a fydd yn 
diogelu pobl Cymru.” 

6. Goblygiadau ariannol 

19. Mae paragraff 23 o Femorandwm Rhif 5 yn nodi nad oes unrhyw oblygiadau 
ariannol i Gymru mewn perthynas â’r Bil. 

7. Trafodaeth y pwyllgor 

20. Mae paragraff 22 o Femorandwm Rhif 5 yn nodi bod Llywodraeth y DU yn 
cytuno bod y darpariaethau sy’n destun y Memorandwm yn sbarduno’r broses 
Memorandwm Cydsyniad Deddfwriaethol. 

21. Mae’r Pwyllgor yn cytuno â Llywodraeth Cymru, i’r graddau nad yw’r 
darpariaethau arfaethedig yn gysylltiedig â chyfathrebu electronig, fod angen 
cydsyniad ar gyfer y darpariaethau hynny.   

